
 

 

 

 
ᐱᕙᓪᓕᐊᔪᑦ ᓴᖅᑭᑎᑕᐅᔪᑦ 

 
 

 
 

ᓄᓇᕗᒻᒥᐅᑦ ᖁᕕᐊᓲᑎᖃᖅᐳᑦ ᒐᕙᒪᑐᖃᒃᑯᑦ ᐱᓕᕆᐊᕆᔭᖏᓐᓂᒃ ᓴᐳᔾᔨᓯᒪᔪᒪᓪᓗᑎᒃ 
ᓇᑦᑎᕋᓱᖕᓂᒃᑯᑦ ᑮᓇᐅᔭᓕᐅᕋᓱᒃᐸᖕᓂᕆᔭᐅᔪᒥᒃ 

 
ᐃᖃᓗᐃᑦ, ᓄᓇᕗᑦ (ᕕᕗᐊᕆ 11, 2011) –  ᑲᓇᑕᐅᑉ ᒐᕙᒪᖓ ᐅᓪᓗᒥ ᓇᓗᓇᐃᖅᓯᖅᑲᐅᕗᑦ ᑲᔪᓯᔪᒪᓂᐊᕐᓂᕆᔭᒥᓂᒃ 
ᐱᓕᕆᐊᖃᕋᔭᕐᓂᒥᒃ ᐅᑯᑎᒎᓇᖅ, ᓄᓇᕐᔪᐊᓕᒫᒥ ᑕᐅᖅᓰᖃᑎᖃᖅᐸᖕᓂᕐᒧᑦ ᑲᑐᔾᔨᖃᑎᒌᓄᑦ ᐊᑭᕋᖅᑐᕐᓗᑎᒃ ᔫᕈᑉᒥᐅᑦ ᑲᑐᔾᔨᖃᑎᒌᖏᑕ 
ᐊᑐᖃᑦᑕᖁᔨᔪᓐᓃᖅᓯᒪᔭᖓᓄᑦ ᓴᐳᔾᔨᓯᒪᔪᒪᓪᓗᑎᒃ ᑲᓇᑕᒥᐅᓂᒃ ᓇᑦᑎᕋᓱᒃᑎᐅᕙᒃᑐᓂᒃ, ᑕᒪᓐᓇ ᑕᐃᒪᐃᓕᐅᕐᓂᕆᔭᐅᔪᖅ 
ᖁᕕᐊᓲᑎᒋᔭᐅᓪᓗᓂ ᓄᓇᕗᑦ ᒐᕙᒪᒃᑯᖏᓐᓄᑦ.  
 
“ᔫᕈᑉᒥᐅᑦ ᑲᑐᔾᔨᖃᑎᒌᖓᑕ (EU-ᖑᓂᕋᖅᑕᐅᕙᒃᑭᓪᓗᑎᒃ) ᐱᓕᕆᓂᕆᔭᖏᑦ ᓴᖅᑭᑎᑦᑎᓯᒪᕙᒌᓕᖅᑐᑦ ᑮᓇᐅᔭᓂᒃ ᐊᓯᐅᔨᔾᔪᑕᐅᓪᓗᑎᒃ 
ᐃᓄᖕᓂᑦ ᑕᒪᒃᑯᐊᓗ ᑐᙵᕕᖃᖅᖢᑎᒃ ᓱᓕᙱᑦᑐᓂᒃ ᑐᓴᕐᓂᕐᓗᒃᑕᐅᓯᒪᔪᓂᒡᓗ ᑕᐃᒪᐃᑎᑕᐅᓯᒪᓪᓗᓂᓗ ᑕᒪᓐᓇ ᓇᑦᑎᕋᓱᖁᔨᕙᙱᑦᑐᓄᑦ 
ᑲᑐᔾᔨᖃᑎᒌᓄᑦ,” ᑕᐃᒪᓐᓇ ᒥᓂᔅᑕᕆᔭᐅᔪᖅ ᐊᕙᑎᓕᕆᓂᕐᒧᑦ, ᑖᓂᐅᓪ ᓯᐅᑦᓴᒃ ᐅᖃᓚᐅᖅᑐᖅ. “ᑕᒪᓐᓇ ᑕᐃᒪᓐᓇ ᐅᓇᑕᕆᔭᖃᕐᓂᖅ 
ᓴᐱᓕᖅᑕᐃᓕᒪᔪᖃᑦᑎᐊᕐᓗᓂ ᐱᓕᕆᐊᖑᔭᕆᐊᖃᖅᐳᖅ, ᐱᒃᑯᒋᕙᕗᓪᓗ ᑲᓇᑕᒥᐅᑦ ᖃᓄᐃᓕᐅᖅᐸᓪᓕᐊᔭᖓᑦ ᒪᓂᑐᐃᓐᓇᕈᒪᙱᖦᖢᑎᒃ 
ᑕᒪᑐᒧᖓ ᑐᑭᖃᙱᑦᑎᐊᖅᑐᒧᑦ ᐊᑐᖃᑦᑕᖁᔨᔪᓐᓃᕈᑕᐅᓯᒪᔪᒧᑦ.” 
 
ᔫᕈᑉᒥᐅᑦ ᑲᑐᔾᔨᖃᑎᒌᖏᑕ ᑭᑭᑦᑎᓂᕆᔭᖏᑦ ᐃᓄᖕᓂᒃ ᓄᓇᖃᖅᑳᖅᑐᓄᓪᓗ ᓂᐅᕐᕈᑎᖃᖅᐸᖕᓂᕆᔭᖏᓐᓄᑦ ᓇᑦᑎᕐᓂᙶᖅᑐᓂᒃ 
ᑐᑭᖃᙱᑦᑎᐊᖅᓯᒪᕗᖅ ᓴᐳᔾᔨᓯᒪᙱᑦᑎᐊᖅᓯᒪᓪᓗᓂᓗ ᐃᓄᖕᓂᒃ ᑮᓇᐅᔭᓂᒃ ᐊᓯᐅᔨᓂᖏᓐᓂᒃ, ᑕᒪᓐᓇᓗ ᓴᖅᑭᑎᑕᐅᓯᒪᓪᓗᓂ 
ᓂᐅᕐᕈᑎᖃᕐᕕᐅᕙᒃᑐᑦ ᑲᑕᒃᓯᒪᓕᕐᓂᖏᓐᓄᑦ. ᓄᓇᕗᑦ ᒐᕙᒪᒃᑯᖏᑦ ᑮᓇᐅᔭᖃᖅᑎᑦᑎᓯᒪᕗᑦ ᐃᑲᔪᖅᑐᐃᓯᒪᓪᓗᑎᒡᓗ ᒪᓕᒐᑎᒍᑦ 
ᐊᓂᒍᖅᑎᓐᓇᓱᒃᑕᐅᓯᒪᔪᒧᑦ ᐊᑭᕋᖅᑐᖅᖢᓂ ᔫᕈᑉᒥᐅᑦ ᑲᑐᔾᔨᖃᑎᒌᖏᑕ ᓇᑦᑎᕐᓄ ᐱᑎᑦᑎᑦᑕᐃᓕᒪᖃᑦᑕᓕᕐᓂᕆᓯᒪᔭᖓᓄᑦ ᒪᓕᒐᕐᓄᑦ, 
ᑕᒪᓐᓇᓗ ᒫᓐᓇ ᐃᖅᑲᖅᑐᐃᕕᒃᑰᖅᑎᑕᐅᓯᒪᓪᓗᓂ. 
 
“ᐃᑲᔪᖅᑐᐃᓪᓚᑦᑖᑦᑎᐊᖅᐳᒍᑦ ᑕᒪᑐᒥᖓ ᐱᓕᕆᐊᖑᕙᓪᓕᐊᓕᖅᑐᒥᒃ,” ᑕᐃᒪᓐᓇ ᒥᓂᔅᑕ ᓯᐅᑦᓴᒃ ᐅᖃᓚᐅᖅᑐᖅ. 
“ᑕᐃᒪᐃᓕᐅᖅᑐᖃᕋᓗᐊᖅᑎᓪᓗᒍ, ᐃᑲᔪᖅᑐᐃᖏᓐᓇᕐᓂᐊᖅᑐᒍᑦ ᐅᔾᔨᕐᓇᖅᓯᑎᑦᑎᕙᓪᓕᐊᓗᑕᓗ ᐃᓄᑐᐃᓐᓇᓂᒃ ᑲᑐᔾᔨᖃᑎᒌᓂᒡᓗ ᑕᒪᒃᑯᐊ 
ᑕᑯᒃᓴᐅᑎᑦᑎᑦᑎᐊᕐᓂᖏᓐᓄᑦ ᐆᒪᔪᓐᓇᕐᓂᕆᔭᖓᓂᒃ, ᑲᔪᓯᐊᙱᓐᓇᕈᓐᓇᕐᓂᕆᔭᖓᓂᒃ ᐱᐅᔪᒃᑯᓪᓗ ᐊᒃᑐᖅᓯᓂᖃᖅᓯᒪᓂᕆᔭᖓᓂᒃ 
ᓄᓇᕗᒻᒥᐅᑦ ᐊᔾᔨᖃᙱᑦᑐᒃᑯᑦ ᓇᑦᑎᕋᓱᒃᐸᖕᓂᕆᔭᖏᓐᓄᑦ ᐃᓕᖅᑯᓯᑐᖃᕐᒥᑎᒍᑦ ᑮᓇᐅᔭᓕᐅᕋᓲᑎᒋᓂᒃᑯᓪᓗ.” 

ᑐᓴᖅᑕᖃᒃᑲᓐᓂᕈᒪᒍᕕᑦ ᐅᓇ ᖃᐅᔨᒋᐊᕐᕕᒋᓗᒍ: 

ᐅᐊᐃᓐ ᓕᓐᔅ 
ᑐᑭᒧᐊᖅᑎᑦᑎᔨ, ᐃᖃᓗᓕᕆᓂᕐᒧᑦ ᓇᑦᑎᓕᕆᓂᕐᒧᓪᓗ ᐱᓕᕆᕝᕕᖕᒥ 
ᐊᕙᑎᓕᕆᔨᒃᑯᓐᓂ 
867-975-7750 
wlynch@gov.nu.ca
 
 

ᐱᕙᓪᓕᐊᔪᑦ ᑐᓴᒐᒃᓴᙳᖅᑎᑕᐅᔪᑦ ᐱᔭᐅᔪᓐᓇᖃᑦᑕᖅᑐᑦ ᐃᓄᒃᑎᑑᖓᓗᑎᒃ, ᖃᓪᓗᓈᑎᑐᑦ, ᐃᓄᐃᓐᓇᖅᑐᓐ ᐅᐃᕖᑎᑐᓪᓗ ᐅᕙᓂ, www.gov.nu.ca. 
News releases are available in Inuktitut, English, Inuinnaqtun and French on www.gov.nu.ca. 

Tuhaqtaghat ittut Inuktitut, Qablunaatitut, Inuinnaqtun Uiviititullu talvani www.gov.nu.ca. 
Les communiqués de presse sont disponibles en inuktitut, en anglais, en inuinnaqtun et en français à : www.gov.nu.ca. 

